
Kiñe Mapu mew nüwkülechi pu txokiñche ñi txürümzugun fütxa txawün mew

Kom pu txokiñche kiñe Mapu mew nüwkülelu tañi txokitun
zugu. “Kom pu Mapu Txipache Tañi Yamüñmageam ñi Küme 

Felen”

Fütxa txawün mew,

Epu mari aylla konchi Junio küyenmu, epu waragka kayu mari konchi wigka txipantu 
mew Consejo de Derechos Humanos feypi: Kom pu Mapu Txipache (Pueblos 
Indigenas) ñi az mogen müley ñi yamgeael, kiñe mapu mew nüwkülechi kom pu 
Txokiñchemu, witxañpüramgepe tüfachi zugu.

 Welu Diciembre küyenmu, epu waragka reqle konchi wigka Txipantu mew,  küme 
txürümüwigün wüla tüfachi zugu mew, kom tachi pu che tañi  würküel  pu wigka 
Txokiñche (paises, estados) nüwkülelu kiñe mapu mew amulniefilu tüfachi rakizuam.

Püñamkon zugu

Kom pu txokiñche kiñe Mapu mew nüwkülelu tañi txokitun zugu. Kom pu Mapu 
txipache tañi yamüñmagean ñi küme felen

Fütxa  txawün mew,

Tüfachi fütxa txawün mew, chi pu werken,  Naciones Unidas ñi chillka mew nüwigün ka 
mageluwigün Kom pu Txokiñche nüwkülelu kiñe mapu mew, ñi txokituwael tañi 
witxañpüramafiel  tüfachi chillka,

Ka günezuamigün, kom pu Mapu Txipache tañi txürkülen chem zugumu rume, kakelu 
pu txokiñchemu reke (pueblos) ka kimnienmu ñi mülen fillke az mogenche, fillke 
txipache tüfachi mapu mew, ka felen ñi feleael feychi zugu, felen ñi yamniegeael 
femuechi mogen mapu mew 

Günezuamgenmu tañi mülen fill az mogenche tüfachi mapu mew, tañi kom falin egün, 
txürkülelu am kimün mew egün, kümeke rakizuam mew, komke tañi nien falinke zugu 
egün, femuechi kom pu az mogen che faliley tüfachi mapu mew,

Kimniegenmu ka femuechi ñi weza zugugen, weza rakizuamgen, kayñetuwün txaf 
txokiñche, falintuwnoyem egün, notukamekewyem; tüfachi zugu zuamfalay, üzefali.

Chi pu Mapu Txipache müley ñi eluñmageael ka ñi yamüñmageael ñi küme nor feleael, 
gelay chumuelu iney rume ñi üzekamekeaetew egün

Zewma fütxa kuyfigetuy ñi akun pu wigka pu mapu txipache ñi mapu mew, feychimu 
llituy ka rumel amuley, fantepupay  tañi üzekagen tüfachi pu che nielu mapu tuwün, 
malokamekegeken, wemünentumekegeken ñi wall mapu mew tachi pu Mapu Txipache, 
feymu katxülkañmagey ñi az mogen egün, femuechi pepi küme nor amul-lay tañi kimün 
egün, kom tañi wimtun, chumuechi amulkey ñi wimtun chem txokiñ che rume 
kümelkalelu,

Femuechi günezuamgey pürüm tañi witxañpüramgeael, newen amulgeael ka 
kimelgeael pu mapu txipache tañi küme feleael kisu egün tañi az mogenmu ka wimtun 
mew,

Kimniegen ñi pürümkachi amulgeael ragi che mew tüfachi pu Mapu Txipache tañi 
küme feleael, ka tüfachi zugu nüwkülelu mülenkepiechi kakerume wirikon zugumu 
(leyes), pu wigka txokiñke che tañi nieel

Ka femuechi chi pu Mapu Txipache afmatufali tañi txaf kisu txawütxawügen egün, 
nütxamyeal tañi zugu egün, chumkünuwael  tañi amulneael kisu tañi az mogen ka 
wimtun, tañi af üzegeael egün,

Pu wigka txokiñche ñi mageluwünmu pu mapu txipache tañi newentunmu ñi küme 
feleael, ñi apümafiel kom wezake zugu tañi tunieetew egün, femuechi küme amultuafuy 
kisu ñi az mogen egün,

Ka femuechi günezuamfigün pu Mapu Txipache ñi küme kimniefiel itxofill mogen ka 
nien kümeke kimün  tañi kümelkaleam ta fill mogen mülelu mapu mew,

Genoyem kayñetuwün zugu, malokawün zugu, femuechi mülekey küme felen txaf pu 
txokiñke che mew, pu mapu txipache mew, kom kiñen txür  küme amulniey ñi mogen 
egün fey epuñpüle  az mogelelekey che, ka zoy kelluwkey ka wenüykawkey,

Kimnigenmu ka, kisuke pu reñmawen ka txokiñke pu Mapu Txipache kiñen txür 
amulneaygün pu wigka txokiñke che egün, epuñpüle kelluwaygün ñi küme 
txemümgeael kom mapu pu pichike che, komke txokiñche mageluway tichi wirikon 
zugumu “Kom Pichikeche ñi Küme Feleael” (Declaración de los Derechos del Niño) 
pigelu.

Kom tüfachi wigka wirikon zugu (tratados), ñi entunkepien chi pu wigka txokiñche, kiñen 
txür pu mapu txipache egün, ka femuechi nütxamyegekey txawüyem kom mapu pu 
txokiñche. Fey mew, maneluwüngey tüfachi zugu ñi tutewküleam epuñpüle chi pu kake 
az mogen che. Ka femuechi, tüfachi zugu, kümeay kiñen txür küzawam egün, kümeay 
kiñen txür witxañpüramael egün chem zugu rume tañi zoy wenüykawam, pu Wigka 
Txokiñ che (Estados) pu Mapu Txipache ( Pueblos Indígenas)

Feley tañi kisugüneniewal kom tüfachi pu Mapu Txipache, chem zugumu rume, kisu ñi 
az mogen mew egün, kisu ñi rakizuam mew, kisu ñi wimtun mew, pintukuley meli 
Fütxake 
Chillka mew txipalu fütxake txawün mew, kiñe entugelu Naciones Unidas mew, kagelu
Pacto Intenacional de derechos  Económicos, Social y Cultural, kagelu Pacto 
Internacional de derechos Civiles y Político mew, ka Viena txipachi Declación mew,

Chem feypin rume turumegelayay wezalkayafiel chem che rume kam wezakamekeafiel 
pu Mapu Tipache kisugüneniele ñi nor felen egün

Mügeltugele kom tüfachi wirikonkülechi zugu tüfachi fütxa chillka mew, 
mageluwüngeay, femuechi ta kelluwafuy epuñpüle pu wigka txokiñche pu mapu 
txipache egün, wenüykawafuygün, txürtxipa yamniewle egün gewelayafuy  üzewün ka 
kayñetuwün zugu tüfachi mapu mew

Txokituwaymün tañi mügeltuniegeael ka yamniegeam pu Mapu Txipache tañi küme felen 
zugu, piniegey tachi pu Wigka Txokiñkeche, günezuamneaymün rüf nor amulniegeael 
chumuechi wirintukuley fillke wigka wirikon zugumu, tañi az mogeleam ka nor feleael ta 
chem che rume fill mapu mew,

Naciones Unidas  fütxa küzaw niey tañi kimelafiel tüfachi küme felen zugu, ka tañi rumel 
igkañpenieafiel pu Mapu Txipache tañi nor felen,

Tüfachi wirikon zugu fütxa chijka mew, rume maneluwüngey, amulelu am ñi falintugetun 
pu Mapu Txipache tañi az mogen,  femuechi kisugünetuafuy tañi mogen egün

Kom kakerume wirikon zugumu entunkepielu pu wigka txokiñche tañi fütxake txawün 
mew, eluñmaniegey pu Mapu Tuwüngechi pu che, tañi küme az mogen nieam kisuke 
egün, ka femuechi kom kiñewün tüfachi pu mapu txipache feley tañi küme feleael egün 
ka nor amulael tañi az mogen kisu ñi mügeltun mew.

Tüfachi mapu mew fentxeley wiga txokiñke che nüwkülelu kiñe mapu mew, fey mew ka 
kakerumey az mogen ponwi pu feychi pu wigka txokiñmu, kiñen txür felelay ta felen, 
kakerumey wimtun, kakerumey mapu, kakerumey feyentun, kakerumey az mapu,



Kiñe Mapu mew nüwkülechi pu txokiñche ñi txürümzugun fütxa txawün mew

4

Fey mew kom pu Txokiñche Kiñe Mapu mew Nüwkülelu (Naciones Unidas)  
witxañpürami tüfachi Fütxa Chillka: kom pu Mapu Txipache Tañi 
Yamüñmageam ñi Küme Felen:

Kiñe txoy

Kom pu mapu txipache müley ñi eluñmageal tañi küme feleael ka nor feleael, müley ñi 
kisu günew feleael egün, kisuke kam kom kiñewün, chumuechi wirikonküley Naciones 
Unidas ñi Fütxa Chillka mew (Declarachión Universal de los Derechos Humanos) fillke 
txipache tañi küme feleal tüfachi mapu mew,  ka femuechi kom pu txokiñche (paises) 
em amulniefilu tüfachi rakizuam.

Epu txoy

Pu Mapu Txipache, ka tuchi rume nielu feychi tuwün, müley ñi  kisuzuam feleael, 
chumuechiley kom kake mollfüñ mogenche. Ka müley ñi yamniengeael kom tañi kimün 
mew egün.

Küla txoy

Pu Mapu Txipache müley ñi kisugünew güneneael tañi mogen egün, ka femuechi 
kisungüneay ñi fill kakerume zugu egün tañi küme feleam.

Meli txoy

Kisugünew felele chi pu  Mapu Txipache, müley ñi kisugüneael chumuechi amulael tañi 
fij kakerume zugu ñi küme feleam egün, ka femuechhi kisugüneaygün chhumuechhi 
pepikawael  kujituwam tañi küme amulam ñi fijke zugu egün.

Kechu txoy

Kom pu Mapu Txipache pepi amulneay kisu tañi az mogen ka müley ñi newenmayafiel  
kisu tañi nor felen ka az mogen egün, welu ka femuechi pepi konay ka nüway, küpa 
femle egün, wigka az mogen mew.

Kayu txoy.

Chuchi  rume, Mapu Txipachegelu pepi nüwküleay chem  az mogen mew rume 
(nacionalidad pi   ta wigka).

Reqle txoy.

Kiñe: Pu mapu txipanchegechi che müley ñi yamüñmageael ñi mogen, ñi nieael txemon 
logko ka kalül, ka femuechi müley ñi kisuzuam  feleael ka ñi igkañpegeael chem 
wezake zugu mew rume mülele.

Epu: Pu Mapu Txipache kisuke Txokiñ, müley  ñi  pepi kisu zuam  feleael egün, zuguno 
amulneael ñi mogen egün, müley ñi yamgeael ñi chumgen egün kisu ñi az mongenmu, 
kisu ñi wimtun mew; gelay chumgelu ñi lagümkageael ka gagenentuñmageael tañi 
pichike che egün.

Pura txoy

Kiñe: Pu fillke mapu txipache ka tuchi rume nielu feychi tuwün, gagentukugelayay kake 
wigka az mogenmu ka ñamümnaqümangelayay kisu tañi az mogen ka wimtun.

Epu: Pu wigka kake Txokiñche müley ñi igkañpeafiel ta pu Mapu Txipache:
a) Chem zugu rume nielgele  tañi wüzalkageal egün tañi kiñe txipachegenmu, ka 

mülele wezake rakizuam tañi ñamümnaqümmageal tañi az mogen ka wimtun 
egün.

b) Müntumüntuyeñmagele tañi wall mapu egün ka tañi pichike txokiñke mapu chew 
tañi küzawkemum.

c) Chem zugu mew rume wemünentumekegele, wiñamtu amuaymün kañpüle 
tamün anüpuam pigele egün, kam chem zugu mew rume yamüñmagenole tañi  
küme feleael egün.

d) Tuchi zugu mew rume gagemekegele tañi wimkonam wigka az mogenmu egün;

e) Amulgele chem wezake rakizuam rume tañi yamüñmagenoael tañi wimtun ka az 
mogen; chem wezake zugu rume tañi kayñetugeam, tañi malokamekegeael 
egün.

Aylla txoy

Chem mapu txipache rume, kisugüneaey ñi nüwküleael tuchi ñi ayüfiel chi az mogenmu 
rume. Gelay chumuelu tañi kayñetugeael kam wezaka zuguyemekeael feychi zugu mew. 

Mari txoy

Chem Mapu Txipache rume, gelay chumuelu ñi wiñamentumekegeael tañi wall mapu 
mew kisu egün pinole, kisugünele ñi txipayael egün, müley ñi küme kullitugeael feychi 
mapu mew egün, ka femuechi müley ñi pepi wiñoanüpatuael egün tañi mapu mew, 
küpa wiñole.

Mari kiñe txoy

Kiñe: Kom tachi pu Mapu txipache feley tañi amulneal ka newenmayael kom tañi 
kimün, az mogen ka wimtun; ka müley tañi igkañpeneael, witxañpüramael kom tañi 
kuyfike ka weke kimün tañi nieel tañi wimtun mew.

Epu: Komke pu Txokiñche Nüwkülelu Kiñe Mapu mew (Estados), müley rakizuamael 
chumuechi kellu witxañpümtuael  ñamnaqküleyechi Mapu Txipache pu kimün, tüfeychi 
pu wigka txokiñche tañi zuam. Welu tüfachi epu kake txokinche, Wigka ka Mapu 
Txipache, müley ñi kiñen txür azüwael chuchi kimün, chem wimtun, ta kiñewün 
newenmaygün tañi wiño mületuam.

Mari epu txoy

Kiñe: Tüfey chi pu Mapu Txipache pepi pegelay, amul-lay ka kimel-lay  kom tañi kimün 
nieel wimtun mew, ka femuechi pepi igkañpeay tañi gillatun zugu egün. Kisugüneaygün 
chumkünuael kom tañi fillke kimün ka müley tañi wiñolelgetuael egün tañi alwe mülele 
ban ragi wigka txokiñchemu.

Epu: Pu Txokiñche nüwkülelu kiñe mapu mew, müley ñi wiñoleltuafiel,  tachi pu Mapu 
Txipache  tañi pu wezakelu pühekeel gillatun zugu mew küpa günaytutufile egün, ka 
femuechi müley ñi wiñoleltuafiel chem alwe rume, barumele che kisu egün tañi ragiñmu  
welu epuñpüle müley ñi küme txürümuwael zugumu egün.

Mari küla  txoy

Kiñe: Kom pu Mapu Txipache küpa newenmale feley ñi newenmayael kom tañi kimün, 
ka pepi kimelafi we txemkülechi pu weke che egün, tañi kewün, az mogen, epew, pepi 
kimelay chumuechi tañi wirial tañi zugun egün. Ka femuechi kisu güneaygün chem üy 
mapu  ñi tukulelafiel chew tañi anülemum egün, kisugüneaygün chumuechi ñi üygtuael 
tañi pu püñeñ egün.

Epu: Chi pu Txokiñche Nüwkülelu Kiñe Mapu mew müley ñi kintuael chumuechi zoy 
küme kelluafui tati pu Mapu Txipache, tañi yamüñmageael kom tañi nor felen, ka 

femuechi müley ñi kellu logkontukuafiel wigka zugu, tañi eluñmayafiel ka allküñmayafiel 
kisu ñi zugu egün ka.

       

Mari meli txoy 

Kiñe: Pu Mapu Txipache feley ñi igkañpeael kisu ñi kimeltuchen egün, chumuechi tañi 
wülkimken egün kisu tañi kewün mew ka rakizuammu.

Epu: Mapu tuwüngechi pichike che küpa wigka chillkatule egün müley ñi eluñmageael 
gelay chumuelu ñi katxütumekegeael egün.

Küla: Pu Txokiñche kiñe mapu mew nüwkülelu ka chi pu mapu txipache, kiñewün müley 
ñi kelluafiel epuñpüle, chem weche rume küpa kintufile ka küpa chillkatufile  mapu 
kimün.

Mari kechu txoy

Kiñe: Fillke wigka chillkatuwemu müley ñi pegelgeael pu Mapu Txipache tañi fillke ka 
kake kümeke kimün, müley ñi ka femuechi falintugeael chumuechi falintuniegey kake 
wigka kimün.

Epu: kom pu kake txokiñ che kiñe mapu mew nüwkülelu, kiñewün pu mapu txipache 
egün müley tañi küzawael, kelluwael epuñpüle tañi chew rume üzegenoam ta pu mapu 
txipache, tañi epuñpüle: pu Wigka ka pu Mapu Txipache tañi kayñetuwmekenoael, 
küme az mogeleael  ka nor feleael, yamuwael epuñpüle.

Mari kayu txoy

Kiñe: Tachi pu Mapu txipache, müley ñi eluñmageal kisu egün ñi nieael tañi 
amulzuguwe kisu tañi kewün mew, ka femuechi pepi püheay wigka amulzuguwe küpa 
pünefile egün, gelay ñi katxütumekegeal.

Epu: Pu logkolelu chi pu wigka txokiñche mew, müley txokituwael tañi küme pegelgeael 
itxofill amulzuguwe mew, fill kakerume az mogen mülelu kisu egün ñi ragi txokiñchemu, 
ka femuechi tüfa egün zugukonay tañi amulgeael famuechi nütxam pu fütxake ülhmen 
wigka tañi amulzuguwemu.

Mari reqle txoy

Kiñe: Kom pu Mapu tuwüngechi che kisuke kam kom kiñewün, müley eluñmageal ñi 
küme küzawael,  müley ñi yamüñmageael ñi  küzawün chumuechi yamniegey chem che 
rume ñi küzawün wirikonkülenmu  tüfachi zugu fütxake chillka mew.

Epu: kiñewün pu wigka txokiñche ka pu mapu txipache müley ñi nütxamkayael, 
txürümuwael zugumu tañi igkañpenieafiel pu pichike che mapu tuwüngelu, tañi 
küzawelgenoam, nalgenoam egün, femuechi ta küme nor amulay tañi chillkatun ka 
küme  logkogeaygün, küme  txemküleaygün.

Küla: Pu Mapu Txipache gelay chumuelu ñi kiñepülekünugeael chem küzaw mew rume, 
chumuechi kulligekey kakelu pu che ka femuechi müley kulligeael egün.
.

Mari pura txoy

Chi pu wigka txokiñche, chem zugu rume nütxamyeale kam txürümzuguale pu Mapu 
Txipache ñi zuam, tüfa egün (pu mapu txipache) müley ñi tukugeael tüfachi txürüm 
zugunmu, gelay chumuelu ñi kiñepülekünugeael egün.

Mari aylla txoy

Chem zugumu rume nütxamkawale ka wirintuku zugu entuale, pu Mapu Txipache ñi 
zuam, chi pu Wigka Txokiñche, wüne müley ñi ramtugeael chi  pu mapu txipache, kisu 
egün am tuaetew  wirikon zugu.

Epu mari txoy

Kiñe: Pu Mapu Txipache müley ñi amulael ka kisugüneael chumuechi ñi newenmayael 
kom tañi az mogen egün mülelu kisu ñi kimün mew, kisu ñi rakizuam mew, müley ñi 
eluñmageael kisu ñi günenmu tañi kintuael küme mogen egün.

Epu: Mülele pu Mapu Txipache nienolu chumuechi ñi az mogeleael, niewenolu mapu 
kam chumuechi ñi küme iyael egün, pu wigka txokiñche müley ñi wiñoleltuafiel chem 
rume tañi müntuñmaetew ka keju kintultuaetew küme az mogen tañi kümelkaleam 
egün.

Epu mari kiñe txoy

Kiñe: Pu Mapu Txipache müley tañi rüf kümelkaleal mogenmu,  
kiñepülekünugelayaygün chem zugumu rume, kom mapu txipache müley tañi küme 
chillkatuael, nieael küzaw, küme feleael mogenmu, kom nieael küme ruka egün, peael 
lawen kutxanle egün ka ñi kellu kulligeal lawenmu  pepi kullinole kisu egün.

Epu: Pu Wigka Txokiñ che müley ñi txokituael tañi nieael küme tachi pu Mapu Txipache 
mogen egün, tañi küme feleael. Welu ka femuechi müley ñi zoy kuñiwtukugeael ka 
igkañpeniegeael kom pu fütake che, pu pichike che, pu zomo ka chem pu che rume 
egkañgelu.

Epu mari epu txoy

Kiñe: Tüfachi fütxa chillka mew wirintukuley ñi zoy küme günezuamniegeael  pu fütake 
che, pu zomo, pu weke che, pu pichike che ka kom pu che chem egkañ rume nielu tañi 
küme feleael.

Epu: Kom pu Wigka Txokiñche kiñewün pu Mapu Txipache, müley ñi txürümuwael 
zugumu tañi igkañpenieafiel ka günezuamnieafiel tañi mügeltugen tüfachi wirikon zugu 
tañi kümelkaleael tüfachi pu che, pu zomo ka pu pichike che, tañi yamüñmageael tañi 
küme felen.

Epu mari küla txoy

Chi pu Mapu txipache müley  ñi kisu güneael chem zugu tañi  zoy zuamtunien egün tañi  
wüne newenmayael tañi küme mogen nieam egün. Welu tüfachi pu mapu txipache 
müley ñi feypiael tañi rakizuam egün nütxamyegele kümelkalen zugu, rukan zugu ka 
kom chem zugu rume tañi kümelkaleam egün, ka femuechi pewmagen kisu egün 
güneay kisu tañi rakizuam mew chumuechi tañi küzawmageael kom feytachi zugu, tañi 
zoy küme mogen ñi nietuam egün.

Epu mari meli txoy

Kiñe: Pu Mapu Txipache müley ñi eluñmaniegeael ñi lawentuwam kisu ñi kimnieel chi 
lawenmu, ka femuechi amulnieay müten kisu tañi lawentuwün egün kisu ñi kimün mew, 

eluñmageaey ñi igkañpenieael kisu ñi kachu lawen, anümka lawen, mamüll lawen, ka 
kom tañi lawenken egün tañi txemotuam kutxamyem egün.

Epu: Kom pu che Mapu tuwüngelu ka femuechi eluñmageay ñi küme lawentuwam chem 
wigka lawentuwemu rume (küpa femle), chumuechi lawentuwkey kakelu pu che, 
logkolelu wigka txokiñchemu müley ñi txokituwael tañi kelluntukuafiel chi pu Mapu 
txipache tañi küme lawentugeam.

Epu mari kechu txoy

Chi pu Mapu Txipache kisu kimniey chumuechi llellipuñmanieken ñi mapu ka kom fill 
mogen chew tañi anülemum egün, feychi zugu feley ñi amulniekayael müten, ka 
femuechi kisu güneaygün chumuechikünuwaeal tüfachi zugu mew tañi pu wekeche tañi 
amulnieafiel feychi kimün.

Epu mari kayu txoy

Kiñe: Chi  pu Mapu Txipache müley  küzawnieael tañi mapu rumel tañi niekeel, ka 
mogeluwküleam feychi wall mapu mew.

Epu: Pu Mapu txipache müley ñi gengeleael tañi mapu mew chumuechi tañi gengeleken 
kisu tañi kimün mew egün, kisu ñi az mogenmu. Müley  kisu güneneal ñi mapu egün, 
kisu piael chumuechi tañi küzawafiel.

Küla: Pu Wigka Txokiñche wirintukuafi tüfachi zugu, tañi yamüñmageam ñi mapu ka 
kom fill mogen mülelu feychi wall mapu mew ta pu Mapu Txipache, welu tüfachi wirikon 
zugu müley ñi goymanoael chumuechi ñi gengeluwken pu Mapu Txipache kiñe ünif 
mapu mew.

Epu mari reqle txoy

Pu Wigka Txokiñche kiñewün  pu Mapu Txipache egün müley ñi txürümuwael zugu mew 
chumuechi tañi mür epurume az zugu, wigka ka mapu az zugu, tukulpaniegeael 
wirintukugele  Mapu Txipache tañi gengeleael tañi wall mapu mew ka tañi txokiñke 
mapu mew, rumel tañi niekeel egün.

Epu mari pura txoy

Kiñe: Pu Mapu Txipache müley ñi wiñolelgetuael tañi mapu müntuñmagekele egün, 
kake che mew wülüñmagekele, küzawmagekele. Kam müley ñi kulligeael egün rüf tunte 
ñi falin chi mapu elugetunoale egün.

Epu: Welu, wiñolelgetukiliñ tayiñ mapu, zoy kümey elugeliyiñ  kake chem rume taiñ 
mapu mew pinole chi pu Mapu Txipache, müley wiñolgetuael müten ñi mapu, tunte ñi 
müntuñagen ka fenten, chumuechi ñi küme mapugefel ka femgelu kam kulligetuay ran 
mew welu rüf tunte ñi falin feychi mapu tañi müntuñmagen.

Epu mari aylla txoy

Kiñe: Pu Mapu Txipache müley ñi niekayael ka igkañpenieael tañi gam kakerumechi 
anümka, ko, mapu, kulliñ, fill mogen mülelu chew tañi mülemum egün, ka femuechi 
müley ñi nünakümnieael müten kom tañi mapu chew tañi küzawkemum egün, ñi 
pünheafiel gam chem rume mülelu feychi mapu mew. Chi pu wigka txokiñ che kay 
müley ñi kelluntukuaetew wigka kimün mew tañi zoy küme kuñiwtukueael tañi mapu ka 
fill mogewe egün.

Epu: Logkolechi pu wigka tañi txokiñchemu müley kuñiwtukueal ka ñi newentuleael tañi 
elgenoam chem poz rume kutxanelchekelu, pu Mapu Txipache tañi Wallontu mapu 
mew.

Küla: gam kakechi wallontu mapu mew, pu wigka txokiñche ütxüfentukey poz kam 
anümkey wigka küzawwe (industrias) fillpüle tüfachi zugu rume kutxanelfi pu mapu 
tuwüngechi che, chew rupalu tüfachi zugu ka chew rume mülemülegele famgechi zugu, 
müley tañi kelluntukugeael, tachi pu che kutxanlu, tañi küme txemotuam. Ka pu 
logkolelu Wigka Txokiñ chemu müley tañi küzawpieafiel tüfachi zugu tañi küme 
txemolgetuael chi 
pu kutxan, ka femuechi pu mapu tuwüngechi pu che müley ñi konael tüfachi 
txemolchetun zugu mew.

Küla mari txoy

Kiñe: Chem militar küzaw rume mülelayay pu Mapu Txipache ñi txokiñke mapu mew 
kam wall mapu mew, tüfachi militar küzaw müleaey pu Mapu Txipache müten zuamfile 
feychi zugu .

Epu: Pu Wigka Txokiñ che zuamyeniele ñi entuael militar küzaw ka küpa femle egün, pu 
Mapu Txipache ñi wall mapu mew, müley ñi wüne küme ramtugeael tüfa egün (mapu 
txipache), tañi eluñmageal ñi femekeael  chi pu Wigka Txokiñche.

Küla mari kiñe txoy

Kiñe: Pu mapu txipache müley ñi newenmaniael, kisugüneneael ka igkañpenieael kom 
tañi wimtun nieel tañi az mogenmu, kom tañi kimün zugu, tañi azümkemum zugu, 
azümkemum küzaw, tañi kimchi pu che, tañi lawen, fillke nütxam, azentun, awkantun, 
fill zugu niekeel chem pu txokiñche rume tañi mogeleam, küme feleam, poyeniewael, 
ayüwünkechi müleael. 

Ka femuechi wirintukule tañi kimün egün kisu ñi rakizuam mew txipalu, propiedad 
intelechtual pigelu, müley ñi igkañpenieafiel egün.

Epu: Pu Wigka Txokiñche kiñewün pu Mapu Txipache egün müley nütxamkawael 
chumuechi tañi yamgeael tüfachi zugu, ka ñi amulgeael.

Küla mari epu txoy

Kiñe: chi pu Mapu Txipache kisugüneay chem zuam tañi wüne amulael ka kisu piay 
chumuechi tañi amulael egün tañi küzaw tañi mapu mew.

Epu: Chi pu Wigka Txokiñ che amulale chem fütake kuzaw rume tañi txemküleael txaf 
txokiñche, anümale chem fütake makina rume küzawpieafiem chem ko rume, 
rügakayafile rume mapu tañi entuam chem kura rume kam pañilwe, feytachi küzaw pu 
Mapu Txipache tañi mapu mew entugeale, chi pu wigka txokiñche  müley ñi wüne 
ramtuafiel ta pu mapu txipache, tüfa egün (mapu txipache) pile, feywüla amulaygün 
chem küzaw rume feychi mapu mew.

Küla: Logkolelu pu Wigka Txokiñ chemu müley kintuael rüpü chumuechi tañi kulligeael 
tachi pu Mapu Txipache pünheñmageale ñi mapu egün feychi wigka pu küzaw mew.Ka 
femuechi feychi küzaw küpal-le chem kutxan rume kam üñfitufile pu mapu txipache ñi 
wallontu mapu, ñi gillatun zugu, ñi küme felen chi pu mapu tuwüngechi che kam chem 
az mogen rume wezalkafile egün, müley ñi küme eltuafiel feychi zugu, feychi wezalkan.

Küla mari küla txoy

Kiñe: Chi pu Mapu Tuwüngechi che kisu piay ñi chumgeael egün, chem txokiñchemu ñi 
nüwküleael egün, chem azgeael kam wimtungeael, welu ka femuechi küpa nüwle wigka 
txokiñchemu chew tañi mülemun  ka pepi femay küpa femle egün.

Epu: pu Mapu Txipache kisu piay chumuechi txokiñkekünuway azneam chem zugu rume 
kisu ñi kimün mew ka rakizuam mew.

Küla mari meli 

Pu Mapu Txipache kimelay, witxañpüramay ka newenmayay kisu tañi pu txawümkeche 
ñi azneam tañi mogen egün, tañi wimtun, gillatun, itxofill az mogen.

Küla mari kechu

Pu Mapu Txipache kisu müley tañi feypieael iney tañi konael chem zugumu rume, kam 
chem küzawmu rume tañi küme  küzawmaneael tañi pu txokiñkeche egün.

Küla mari kayu txoy

Kiñe: Epu kam küla Wigka Txokiñche ñi logkomenmu wüzalele ñi wall mapu  chem 
txokiñ Mapu Txipache rume, tüfa egün eluñmaniegeay tañi pewniewael egün, tañi 
poyeniewael 

chem zugumu rume, gillatun zugu mew, txafkiñtun zugu mew, fenzeluwael kam 
gillaluwael chem rume txaf pu kiñe maputuwün che kam txaf kake mapu tuwünche 
egün, wigka logkomen gelay chumuelu ñi wüzalnieaetew egün.

Epu: Logkolechi pu che Wigka Txokiñchemu müley ñi txokituwael tañi mügeltugeam 
tüfachi wirintuku zugu tañi pewam ta txaf Mapu Txipache, wüzalelu wigka ñi logkomen 
mapu mew.

Küla mari reqle txoy

Kiñe: Kuyfi txipankepiechi wirikon zugu (Tratados) pu Wigka Txokiñche ka Mapu 
Txipache tañi txaf entuel, kuyfi logkolefuchi pu wigka tañi txokiñchemu ka kuyfi pu 
maputuwün pu logko em tañi txaf zugumu ñi entuel chi pu wirikon, fantepu 
mülenkepiechi gam kakechi pu wigka logkolelu tañi pu txokiñ chemu, müley ñi 
mügeltuafiel feychi kuyfi pu wirikon zugu küme feleal txaf che, pu Wigka ka pu Mapu 
Tuwünche.

Epu: Chem zugu rume tüfachi fütxa Chillkamu wiritukulelu, kiñepüle entulayafi kuyfike 
wirikon mülenkepielu, küme feleam ta pu Mapu Txipache.

Küla mari pura txoy

Chi  pu wünenkülechi pu wigka Txokiñ chemu, epuñpüle kelluway pu Mapu Txipache 
egün, tañi kintuam rüpü ñi püramyegeael ka mügeltugeael kom zugu wirintukulelu 
tüfachi Fütxa Chillka mew.

Küla mari aylla txoy

Wünenkülechi pu che Wigka Txokiñ chemu müley kelluntukuafiel pu Mapu Txipache, 
ranmu ka wigka kimün mew tañi küme nüafiel ka amulafiel kom nor zugu wirintukulelu 
tüfachi Fütxa Chillka mew.

Meli mari txoy

Mülerumele chem kayñetuwün rume kam welulkan zugu kiñentxür pu Mapu Txipache 
egün kiñen txür pu Wigka Txokiñche, kam re kisuke pu txaf che müten, tüfachi zugu 
müley ñi küme elgetuael, welu müley ñi txür txipa küme zuguñmageael chi pu che 
welulkawlu, epu rume az mogenmu (wigka ka mapu) tañi entugeael ta kümeke 
rakizuam, gelay chumuelu ñi kiñepüle entugeael maputuwüngechi che kimün, ka 
femuechi wezalkagele ñi nor felenmu chi pu maputuwüngechi pu che, müley ñi 
kullitugeael kisu tañi az mogenmu, tañi küme az feletuam.

Meli mari kiñe txoy

Naciones Unidas tañi pu txawünche azümkünuam zugu ka chem txawün che rume nielu 
pu Wigka Txokiñche, fill wall mapu mew, kelluntukuaygün tañi mügeltugeael kom nor 
zugu wirintukulelu tüfachi Fütxa Chillka mew; kelluaygün ran mew ka wigka kimünmu, 
wigka 

günenmu. Ka femuechi rakizuamgeay chumuechi tañi konael tüfachi zugumu pu Mapu 
Txipache tañi zugukonael kisu ñi kimün mew egün.

Meli mari epu txoy

Naciones Unidas tañi fillke txawünche azniekelu zugu ka tüfeychi txawünche rumel 
txawükelu, nütxamyenieafiel pu Mapu Txipache tañi zugu, mülenkepielu pu wigka 
txokiñchemu gam fill wallontu mapu mew, ka pu wigka wünenkülelu tañi txokiñchemu 
txokituway tañi yamniegeael ka amulgeael kom gam fillke  zugu wirikonkülelu tüfachi 

Fütxa Chillka mew, ka küme günezuamnieay ñi rüf küme mügeltu tuniegen tüfachi 
zugu.

Meli mari küla txoy

Kom tüfachi nor mogen wirikonkülelu tüfachi Fütxa Chillka mew, femgechi wirintukuley 
tañi küme feleal kom pu gam kake Mapu Txipache mülelu tüfachi wall mapu mew.

Meli mari meli txoy

Kom nor mogen ka kisugünew felen wirikonkülelu tüfachi Fütxa Chillka mew, 
wirikonküley tañi yamgeam kom pu zomo ka pu wentxu mapu tuwüngelu.

Meli mari kechu txoy

Chem zugu rume, ñalfe ñi wirintukulen tüfachi Fütxa Chillka mew, illamkalayafi kakelu 
wikon  mülenkepielu fantepu, nor küme feleam ta pu Mapu Txipache, ka illamkagelayay 
chem wirikon zugu rume ka mülerumele chuchiken antü.

Meli mari kayu txoy

Kiñe: Kom tüfachi nor mogen zugu wirintukulelu tüfachi Fütxa Chillka mew gelay 
chumuelu ñi pekanka pühegeael, nügeael tañi wüzalkayafiel chem pu txokiñche rume 
tañi küme felen. Tüfachi wirikon zugu witxagemelayay ñi kayñetuwmekeael pu Mapu 
Txipache egün pu Wigka Txokiñche.

Epu: Amulniegele tüfachi küme felen mogenmu, wirintukulelu tüfachi Fütxa Chillka 
mew, müley ñi yamgeael kom pu mogenche tañi küme felen ka kisugünew felen. Ka 
chem zugu rume wirintukulelu tüfachi Fütxa Chillka mew kiñepülekünugeale kam 
katxüntukugeale, tüfa müley ñi günegeael kom pu txokiñke che tañi Fütxa Txawün mew, 
chew kom feyegün, fill txokiñche, ta entuay tañi rakizuam ka txürümuwaygün, chuchi chi 
zugu ta kiñepülekünugeay. Txürümuwle egün chem zugu tañi kiñepülekünuael müley 
tañi kimnieael egün tañi illamkanoafiel chem che rume tañi nor küme felenmu.

Küla: Kom zugu feypintukuel tüfachi Fütxa Chillka mew müley ñi nügeael 
günezuamniegen rüf küme nor felen, az mülen, illamtugenoael chem che rume, müley 
ñi günezuamniegeael küme nor rakizuam, epuñpüle küme leliwael pu Wigka Txokiñ 
che ka pu fill txokiñke Mapu Txipache.


